
Annotatsiya. Maqolada jahon miqyosida oziq-ovqat xavfsizligini ta’minlash jarayonida agrar sohaning, 
xususan, donchilik tarmog‘ining o‘rni va ahamiyati ilmiy jihatdan asoslab beriladi. Tadqiqotda Sirdaryo viloyati 
misolida g‘alla yetishtirish barqarorligining bugungi holati, uni ta’minlashga ta’sir etuvchi omillar va innovatsion 
texnologiyalarni joriy etish istiqbollari tahlil qilingan. Tadqiqotning ilmiy yangiligi shundan iboratki, hududlarning 
yalpi don hosili bilan ta’minlanganlik darajasini “barqarorligi yuqori”, “barqarorligi o‘rta”, “barqarorligi 
past” va “barqaror emas” toifalari asosida baholash imkonini beruvchi don ishlab chiqarish barqarorligining 
differensial indekslash usuli taklif etilgan.

Kalit so‘zlar: donchilik tarmog‘i, oziq-ovqat xavfsizligi, barqarorlik, Sirdaryo viloyati, innovatsion 
agrotexnologiyalar, resurslardan samarali foydalanish, barqarorlik indeksi, prognoz.

Аннотация. В статье научно обоснованы роль и значение аграрного сектора, в частности 
зернового хозяйства, в обеспечении продовольственной безопасности на мировом уровне. На примере 
Сырдарьинской области проведён анализ современного состояния устойчивости производства зерна, 
факторов, влияющих на её обеспечение, а также перспектив внедрения инновационных агротехнологий. 
Научная новизна исследования заключается в разработке метода дифференциального индексирования 
устойчивости производства зерна, позволяющего оценивать уровень обеспеченности регионов 
валовым сбором зерна по категориям «высокая устойчивость», «средняя устойчивость», «низкая 
устойчивость» и «неустойчивое состояние».

Ключевые слова: зерновое хозяйство, продовольственная безопасность, устойчивость, 
Сырдарьинская область, инновационные агротехнологии, эффективное использование ресурсов, 
индекс устойчивости, прогноз.

Abstract. This article provides a scientific justification of the role and significance of the agricultural sector, 
particularly grain production, in ensuring global food security. Using the Syrdarya region as a case study, 
the research analyzes the current state of grain production sustainability, the factors affecting its stability, 
and the prospects for introducing innovative agricultural technologies. The scientific novelty of the study lies 
in the development of a differential grain production sustainability indexing method, which enables 
the assessment of regional grain production performance based on four categories: highly sustainable, 
moderately sustainable, low sustainable, and unstable.

Keywords: grain production, food security, sustainability, Syrdarya region, innovative agricultural 
technologies, efficient resource utilization, sustainability index, forecasting.

K I R I S H
Jahon miqyosida va mamlakatlar oziq-ovqat xavfsizligini ta’minlashda agrar sohaning o‘rni kun sayin 

ortib bormoqda. Ayniqsa, donchilik tarmog‘ini barqaror rivojlantirish nafaqat aholining kundalik iste’moli 
uchun eng zarur qishloq xo‘jaligi mahsulotlari bilan ta’minlash, balki chorva mollarini parvarishlashda muhim 
bo‘lgan ozuqa bazasini yaratishda ham asosiy omil sifatida namoyon bo‘ladi. Goldman Sachs xalqaro 
konsalting kompaniyasi prognozlariga ko‘ra, 2050-yilga borib dunyo aholisining 9,8 milliard kishiga yetishi 
natijasida oziq-ovqat mahsulotlari ishlab chiqarish hajmi kamida 70 foizga oshirilishi zarurligi ta’kidlanadi. 
Boshqa tomondan, global iqlim o‘zgarishi, ekologik va siyosiy inqirozlar natijasida oziq-ovqat xavfsizligi 
bo‘yicha keskinlik yanada kuchayib bormoqda. Rivojlangan mamlakatlarda ushbu keskinlikni yumshatish 
uchun qishloq xo‘jaligini barqaror rivojlantirish, sohada innovatsiyalar va “yashil” texnologiyalarni izchil joriy 
etish, ekologik toza organik mahsulotlar yetishtirish bo‘yicha maqsadli ilmiy tadqiqotlar yo‘lga qo‘yilmoqda. 
Don va uni qayta ishlash orqali olinadigan tayyor xalq iste’moli mahsulotlari ishlab chiqarish barqarorligini 
ta’minlash, ularni ekologik jihatdan sifatli saqlash hamda aholini sifatli don mahsulotlari bilan ta’minlash 
jarayonida donchilik tarmog‘ining barqaror ishlashi alohida ahamiyat kasb etadi. Shuningdek, 2030-yilgacha 
Sirdaryo viloyatida don ishlab chiqarish hajmini optimallashtirilgan innovatsion agrotexnologiyalar asosida 
oshirish bo‘yicha prognoz parametrlari ishlab chiqildi. Natijalar don ishlab chiqarish barqarorligiga davlat 
siyosati, resurslar ta’minoti, innovatsion texnologiyalar va bozordagi raqobat omillari kompleks ta’sirini 
namoyon etadi.

O‘zbekiston sharoitida ham mustaqillikning dastlabki yillaridan boshlab aholini don mahsulotlari bilan 
barqaror ta’minlash yo‘nalishida chuqur iqtisodiy islohotlar amalga oshirildi. So‘nggi yillarda gektaridan 55 s/
ga dan yuqori hosil olinib, yalpi hosil hajmi 6,5-7,8 mln tonnani tashkil etgani, 2025-yilga kelib boshoqli donning 
o‘rtacha hosildorligini 70 s/ga, 2030-yilga kelib 75 s/ga ga yetkazish strategik vazifa sifatida belgilanganligi 
buni tasdiqlaydi. Mazkur holat don ishlab chiqarish barqarorligini ilmiy asosda baholash, Sirdaryo viloyati 
sharoitida innovatsion texnologiyalarni joriy etgan holda istiqboldagi rivojlanish modellarini ishlab chiqishni 
taqozo etadi.

M A V Z U G A  O I D  A D A B I Y O T L A R  S H A R H I
Don ishlab chiqarish barqarorligi va oziq-ovqat xavfsizligi masalalari ko‘plab xorijiy va mahalliy olimlarning 

ilmiy izlanishlarida o‘rganilgan. Xususan, M.G. Ozerova, V.Z. Mazloev, V.V. Kuznetsov, I.V. Kursev, A.I. 
Altuxov kabi iqtisodchi olimlar don bozorini rivojlantirish, davlat aralashuvi va bozor mexanizmlarining o‘zaro 
mutanosibligi, don mahsulotlari narxining shakllanishi hamda barqarorlik omillarini tahlil qilganlar. Mahalliy 
olimlardan R.H. Husanov, Q.A. Chariyev, N.S. Xushmatov, B.F. Sultanov, A.G. Ibragimov, G‘. Qudratov, A. 
Ergashevlarning tadqiqotlarida donchilik tarmog‘ini modernizatsiya qilish, resurslardan samarali foydalanish, 
don mahsulotlari bozorida raqobatni kuchaytirish hamda davlat tomonidan qo‘llab-quvvatlash mexanizmlarini 
takomillashtirish masalalari keng yoritilgan.

So‘nggi yillarda don ishlab chiqarishning barqarorligini ta’minlash va oziq-ovqat xavfsizligini 
mustahkamlashda innovatsion agrotexnologiyalar, “yashil iqtisodiyot” tamoyillari, raqamli texnologiyalar 
va sun’iy intellekt yechimlaridan foydalanish masalalariga alohida e’tibor qaratilmoqda. Big Data va sun’iy 
intellekt asosida yer resurslarini boshqarish, hosildorlikni prognoz qilish, iqlim o‘zgarishlari sharoitida adaptiv 
agrotexnologiyalarni tanlash bo‘yicha tadqiqotlar ilmiy muhitda dolzarb yo‘nalish sifatida shakllangan. Biroq 
mavjud adabiyotlar tahlili Sirdaryo viloyati miqyosida don ishlab chiqarish barqarorligini baholash uchun hududlar 
kesimida differensial mezonlar tizimini ishlab chiqish, yalpi don hosilining bugungi holatini va 2030-yilgacha 
bo‘lgan istiqbolini kompleks tarzda modellashtirish zarurligini ko‘rsatadi. Mazkur maqola aynan shu bo‘shliqni 
qisman to‘ldirishga qaratilgan.

T A D Q I Q O T  M E T O D O L O G I YA S I
Mazkur tadqiqotda don ishlab chiqarish barqarorligini baholash va uning istiqboldagi rivojlanish 

tendensiyalarini aniqlashda tizimli, kompleks va qiyosiy yondashuvlardan foydalanildi. Tadqiqotning nazariy 
asosini oziq-ovqat xavfsizligi, agrar iqtisodiyot, barqaror rivojlanish hamda don bozorini boshqarish bo‘yicha 
mahalliy va xorijiy olimlarning ilmiy ishlari tashkil etdi. Tadqiqot jarayonida ilmiy abstraksiyalash, tahlil va sintez, 
qiyosiy tahlil, iqtisodiy-statistik tahlil, dinamik qatorlar tahlili, indeks usuli, guruhlash, grafik va jadval tahlili 
usullaridan foydalanildi.

Hududlar kesimida don ishlab chiqarish barqarorligini baholash maqsadida differensial indekslash usuli 
qo‘llanildi. Mazkur usul asosida hududlar yalpi don hosili, hosildorlik, resurslar bilan ta’minlanganlik hamda 

ishlab chiqarish samaradorligi ko‘rsatkichlari bo‘yicha kompleks baholandi va barqarorligi yuqori, barqarorligi 
o‘rta, barqarorligi past hamda barqaror emas toifalariga ajratildi.

T А H L I L  V А  N А T I J А L А R
O‘zbekiston Respublikasi Prezidentining PF-5853-son Farmoni bilan 2020-2030-yillarga mo‘ljallangan qishloq 
xo‘jaligini rivojlantirish strategiyasi, PF-60-son Farmoni bilan “Yangi O‘zbekistonning taraqqiyot strategiyasi”, 

PQ-10 va PQ-168-son qarorlari bilan donchilik sohasini erkinlashtirish, raqobatni kuchaytirish, don 
korxonalarini bosqichma-bosqich xususiylashtirishga oid vazifalar belgilab berilgan. Mamlakatimizda so‘nggi 

besh yillikda gektardan o‘rtacha 55 s/ga va undan yuqori hosil olinishi, yalpi hosil hajmining 6,5–7,8 mln tonna 
atrofida shakllanayotgani don ishlab chiqarish barqarorligi yo‘lida muhim natija hisoblanadi.

Biroq Sirdaryo viloyati misolida o‘tkazilgan tahlillar quyidagilarni ko‘rsatadi:
● resurslar ta’minotida, ayniqsa, yuqori sifatli urug‘lik, mineral o‘g‘itlar va yoqilg‘i-moylash materiallarida 

beqarorlik; 
● donni yig‘ib olish, dastlabki saqlash va tashish zanjirida yo‘qotishlarning yuqoriligi; 

● bozor infratuzilmasi va birja savdolarini raqamlashtirish jarayonlarining yetarlicha tez bormayotgani. 

1-rasm. O‘zbekistonda g‘alla yetishtirish ko‘rsatkichlari dinamikasi (2019–2024 yillar)1

Jadval asosida qisqa tahlil qiladigan bo‘lsak:
Ekin maydoni dinamikasi. Jadvaldan ko‘rinib turibdiki, 2019-yildagi 1,35 mln gektar ekin maydoni 2024-yilga 
borib 1,30 mln gektarga biroz qisqargan. Bu yer resurslaridan samaraliroq foydalanish, sifatsiz maydonlarni 

qisqartirish va intensiv texnologiyalarni joriy etish siyosati bilan izohlanadi. 
Hosildorlikning oshishi. Shu davrda o‘rtacha hosildorlik 56 s/ga dan 60,5 s/ga gacha ko‘tarilgan. Bu yuqori 

hosilli navlar, innovatsion agrotexnologiyalar, raqamli monitoring va agrotexnik tadbirlarning o‘z vaqtida 
bajarilishi natijasi sifatida baholanishi mumkin. 

Yalpi hosil barqaror o‘smoqda. Ekin maydoni biroz kamayishiga qaramay, hosildorlikning doimiy o‘sishi 
hisobiga yalpi hosil 2019-yildagi 7,56 mln t dan 2024-yilda taxminan 7,87 mln t ga yetgan. Bu intensiv 

rivojlanish modelining ustunligini ko‘rsatadi. 
Barqarorlik va samaradorlik. Oxirgi besh yillik tendensiya (2020–2024) shuni ko‘rsatadiki, g‘alla ishlab 

chiqarishning o‘sishi ekin maydonini kengaytirish hisobiga emas, balki hosildorlikni oshirish va resurslardan 
samarali foydalanish hisobiga ta’minlanmoqda.

1	  Muallifning ekonometrik hisob-kitoblari va tadqiqot natijalari asosida tuzilgan

2-rasm. Don ishlab chiqarish barqarorligi indeksi va 2030-yilgacha prognoz ko‘rsatkichlari2

2-rasmda don ishlab chiqarish barqarorligini kompleks baholash hamda 2030-yilgacha prognoz 
ko‘rsatkichlari aks ettirilgan. Tadqiqot doirasida ishlab chiqilgan don ishlab chiqarish barqarorligi indeksi 
hududlarni to‘rtta toifaga ajratish imkonini beradi: barqarorligi yuqori (67,1–79,0), barqarorligi o‘rta (55,1–
67,0), barqarorligi past (43,1–55,0) va barqaror emas (31,0–43,0). Mazkur indeks yalpi don hosili, hosildorlik, 
resurslar bilan ta’minlanganlik, agrotexnik tadbirlarning bajarilish darajasi hamda bozor infratuzilmasining 
rivojlanganligini kompleks baholashga asoslangan. Ekonometrik modellashtirish natijalariga ko‘ra, mamlakatda 
yalpi don hosili hajmi 2023-yildagi 8 453,4 ming tonnadan 2030-yilga kelib 9 000 ming tonnagacha, ya’ni 
6,5 foizga oshishi prognoz qilinmoqda. Ushbu o‘sish innovatsion agrotexnologiyalarni joriy etish, resurslardan 
samarali foydalanish va davlat tomonidan qo‘llab-quvvatlash mexanizmlarining takomillashuvi bilan izohlanadi.

X U L O S A  V A  T A K L I F L A R
Olib borilgan tadqiqotlar Sirdaryo viloyati va umuman respublikada don ishlab chiqarish barqarorligini 

ta’minlash masalasi kompleks va ko‘p qirrali yondashuvni talab etishini ko‘rsatdi. Ilmiy yangilik sifatida 
taklif etilgan hududlar kesimida don bilan ta’minlanganlik barqarorligini differensial baholash usuli donchilik 
tarmog‘ini boshqarishda, davlat qo‘llab-quvvatlash mexanizmlarini takomillashtirishda, resurslar taqsimotini 
optimallashtirishda samarali instrument bo‘lib xizmat qiladi. Shuningdek, 2030-yilgacha bo‘lgan prognozlar 
innovatsion agrotexnologiyalarni jadallashtirish, don bozorini raqamlashtirish, don ishlab chiqaruvchilarni texnik 
modernizatsiyalashni davlat tomonidan qo‘llab-quvvatlash choralari natijasida don ishlab chiqarish barqarorligini 
sezilarli darajada oshirish mumkinligini tasdiqlaydi. Tadqiqot natijalari tegishli vazirlik va idoralar, donchilik 
korxonalari hamda fermer xo‘jaliklari uchun amaliy ahamiyatga ega bo‘lib, don ishlab chiqarish barqarorligini 
ta’minlash bo‘yicha dasturlarni ishlab chiqishda foydalanish mumkin.

